
514 hitz

Sare pelagikoa? 

Sexualitatearen, erotikaren eta harremanen munduan murgiltzeko askok erabiltzen dute Internet 

AGURTZANE ORMATZA IMATZ 

Internet heldu zenean, pentsatu genuen itzelezko aldaketa ekarriko zuela eguneroko bizitzara. Denbora aurrera joan ahala, ikusi dugu eragina ez dela izan horrenbesterako. Hala ere, Internet sarri erabiltzen dutenek igarri dituzte aldaketak eguneroko gauza askotan: erosketak egiterakoan, bidaiak egiteko txartelak erosterakoan, eskolako lanak egiterakoan, senitarteko eta lagunekiko harremanetan, musika edo filmak eskuratzerakoan... 

Askoren buruan dabilen galdera da zenbateraino baldintzatu dituen Internetek ligatzeko, erotikaren esparru intimoenak garatzeko, fantasiaren munduan galtzeko, gorputzarekin jolasteko, eta lotsak eta beldurrak agerian uzteko moduak. 

Egia esan, gero eta gehiagok baliatzen dute sarea erotikaren eta sexualitatearen arteak lantzeko. Baina oraindik nerabeak beste inor ez da ausartzen hori aitortzera. Gazteak tresna horrekin jaio dira; beraz, normal hartzen dituzte kontu horiek. Ausardiak eta jakin-minak bideratzen dituzte nerabe gehienen sareko kontuak. Internet menperatu gabe ere, haren bide amaigabeetan sartzen dira. Arriskuaren kontzientziarik ezak egoera korapilatsuak sor diezazkieke, baina gehienetan ez da hala izaten. Dibertigarriak izaten dira sarean bizitzen dituzten egoerak. 

Gazteek argi dute Internetek sekulako aukera ematen diela jende berria ezagutzeko, baita lagunen beste aldeak jakiteko ere. Denok dakigu zein zaila den beste neska edo mutil bati norberaren sentimenduak adieraztea, benetako izaera erakustea... Bat-batean, Internetek erraztasun itzela eman digu hori hala ez izateko. 

Helduek ez dute Internet horren gertu sentitzen, are gutxiago besteekin harremanak izateko bada. Baina, pixkanaka-pixkanaka, hori aldatzen ari da. Internet sare pelagiko bihurtu da, eta denok harrapatu gaitu barnean. Hori bai: gazteek isilean gordetzen dituzte kontu horiek. 

Zer aurki dezakegu sarean? Solasguneetan sartuz gero, denetariko jendea ezagutzeko aukera izango dugu. Gainera, bakoitzak nahi bezala aurkezten du bere burua. Gero eta zailagoa izaten da solaskidea engainatzea, gezurretan bagabiltza ere uste baino gauza gehiago esaten baititugu guri buruz. Interesgarria izaten da jendea zertarako sartzen den jakitea, nolako elkarrizketak edukitzen dituzten, zelako harremanak sortzen diren... Mundu ikaragarri handi bat dago horren atzean. 

Geure burua ezagutzeko, gure barrena askatzeko eta imajinazioa lantzeko gune aparta da. Horrelako solasguneak apartak dira besteekin harremanak izateko. Batzuek hilabeteak ematen dituzte horrela: elkarri argazkiak bidaltzen dizkiote, telefonoak trukatzen, elkar ezagutzen, azken finean.. Horrela, lagun minak egiten dira, maitaleak, neska edo mutil lagunak, ezkongaiak... Sarean eta saretik at. 

Askok erotikaren alorrean murgiltzeko baliatzen dute sarea. Aukera zabala aurkitzen dute han: bideoak, argazkiak... Ez da erraza horrelako orrietan sartzea, birusez josita baitaude. Hori dela eta, garrantzitsua da sartu aurretik zer nahi dugun jakitea. Aldez aurretik informazioa jasotzea gomendagarria da lasaiago nabigatzeko eta sareak gu ez harrapatzeko. Oso garrantzitsua da guk gunea menperatzea eta ezagutzea, eta ez alderantziz. 

Denetarik dago Interneten fantasia martxan jartzeko. Ez da bide bakarra, baina bai kontuan hartzekoa. Bikotekidearekin, lagunarekin zein bakarrik jolasteko modu desberdin bat da. Beste gauza batzuk probatzeko ere balio du: ezezagunekin nola exzitatzen garen, ukitu gabe imajinazioak nolako sentipenak sortzen dituen, gure erotikan gehiago sakontzeko... 

Gero, sarean ikasitakoa gure eguneroko bizimoduan martxan jartzeko aukera aprobetxa dezakegu. Izan ere, pelagikoa ez ezik, sarea pedagogikoa izan daiteke. Aukera hori erabiltzea gure esku dago. Dena den, zein zaila den horrelako webguneak euskaraz aurkitzea, ezta? Euskarak ez du plazer erotikorik sortzen Interneten, ala? Ea gauzak aldatuz joaten diren, euskara ere hizkuntza erotikoa baita. 

